
Blistavi ibisi (Plegadis falcinellus) u Mostarskom Blatu 

The Glossy Ibis (Plegadis falcinellus) in Mostarsko Blato: On 22 April 2008, 
13 individuals of the Glossy Ibis (Plegadis falcinellus) were registered in Mostarsko 
Blato.

Prilikom posjete Mostarskom blatu 22.04.2008 u skupini od oko 200 žličarki 
(Platalea leucorodia) registrovali smo 13 jedinki blistavog ibisa (Plegadis falcinellus). 
Od 2000. godine nema publikovanih podataka o registraciji ibisa u Bosni i 
Hercegovini, te ovo predstavlja prvi objavljeni podatak o ovoj vrsti u Bosni i 
Hercegovini u 21. stoljeću.

Bijela čaplja (Egretta alba) na Uni

Great Egret (Egretta alba) in gorge of Una: One specimen of Great Egret 
observed in gorge of Una, on June 27th 2008.

Dana 27.6.2008. u kanjonu Une, desetak kilometara nizvodno od Srbljana, 
opazio sam jednu veliku bijelu čaplju (Egretta alba). Ptica se digla s obale i lagano 
letjela uzvodno. Ovu vrstu nisam nikad ranije vidio na Uni, niti bih je očekivao tako 
duboko u kanjonu.

Prva registracija šarenog kulika (Charadrius morinellus) na Livanjskom polju

The Dotterel (Charadrius morinellus) registered for the first time in Livanjsko 
polje: Near the village of Vržerala-Podhum (Bilo polje), close to a shallow bank of 
Buško reservoir, seven (7) individuals (3 adults and 4 one-year birds) of the Dotterel 
were recorded on the 25 September, and four (4) individuals on the 26 September 
2008.

Tokom posjete Livnu, radi otvaranja izložbe o Livanjskom polju 25. i 26. 09. 2008. 
godine, imali smo rijetku priliku posmatrati šarene kulike (Charadrius morinellus). 
Prvi dan su Borut Stumberger i Peter Sackl opazili sedam (7) jedinki na livadi ispod 
sela Vržela-Podhum (toponim Bilo polje) na Livanjskom polju, neposredno uz Buško 
jezero. Tri (3) ptice su bile adulti, a četiri (4) su mlade ptice stare jednu godinu. 
Sutradan je ekipa, koju su činili Peter Sackl, Dražen Kotrošan, Ilhan Dervović i Dejan 
Kulijer, otišla na isto mjesto kako bi još jednom posmatrala šarene kulike i snimila 
dokazni materijal. Ptice su nađene nekoliko metara od prirodnog šljunčanog nasipa 
- Kraljićin nasip. Bile su veoma mirne i znatiželjne, te su se približile na svega nekoliko 
metara. U Livanjskom polju do sada šareni kulik nije zabilježen. Jedini podaci o 

pojavljivanju vrste u Bosni i Hercegovini su iz perioda od 1888. do 1910. godine kada 
je u 14 navrata promatrano ukupno 50 ptica. Tada je u proljeće zabilježeno 26, a u 
jesenskoj seobi  24 ptice [Reiser O., 1939: Materielien zur einer Ornis balcanica. Band 
I., Bosnien und Herzegowina nebst Teilen von Serbien und Dalmatien. Annalen des 
Naturhistorischen Museums, Wien].

Slika 1. Šareni kulik na Livanjskom polju, 25.9.2008 (Foto: P. Sackl)
Figure 1. The Dotterel in Livanjsko polje, 25 September 2008 (Photo: P. Sackl)

Moj prvi susret s legnjem mračnjakom (Caprimulgus europaeus) 

My first encounter with the Nightjar (Caprimulgus europaeus): In August 2007, 
on my way back from  Vjetrenica cave, in the vicinity of the village of Boljun, I had 
my first encounter with the Nightjar (Caprimulgus europaeus).

Prilikom boravka na speleološkom istraživačkom kampu u pećini Vjetrenici 
u avgustu 2007. godine, iskoristio sam priliku da Andreju Mihevcu sa Instituta za 
istraživanje krša u Postojni, i Draženu Perici, sa Fakulteta za geografiju u Splitu, 
pokažem stećak na nekropoli u selu Boljuni kod Stoca sa najstarijom poznatom 
likovnom predstavom čovječije ribice Proteus anguinus. Kako su njih dvojica htjeli 
napraviti što više snimaka tog, za speleologiju vrlo značajnog, spomenika, na 
nekropoli nas je zatekao sumrak. Pri povratku između 20:30 i 21:00 sati u blizini 
Boljuna prema Stocu, na putu koji ovo selo povezuje sa asfaltiranom cestom Stolac 
– Neum, zatekli smo jedan primjerak legnja mračnjaka (Caprimulgus europaeus). 
Tek nakon što ga je svjetlo farova iz neposredne blizine osvijetlilo, poletio je. Iako 
je i prema ključu Ptice Hrvatske i Evrope i prema Reiserovim bilješkama (Obratil, 
S., 1977: Pregled istraživanja ornitofaune Bosne i Hercegovine VI (Columbiformes, 


